
Brahmadyaih Kritam Varaha Stotram

బ్రహ్మాద్యైః   కృతం వరాహస్తోత్రమ్  ౩

ఆనీయ వసుధాం దేవీమఙ్కస్థామకరోద్బహిః  ।
తతస్తుష్టావదేవేశం  దేవదేవః పితామహః ॥ ౧౦॥
శక్రాద్యైః   సహితో భూత్వా హర్షగద్గదయా   గిరా ॥
బ్రహ్మోవాచ  ।
శాశ్వతాయ వరాహాయ దంష్ట్రిణే  దణ్డినే  నమః ॥ ౧౧॥
నారాయణాయ సర్వాయ బ్రహ్మణే  పరమాత్మనే ।
కర్త్రే ధర్త్రే ధరాయాస్తు హర్త్రే దేవారిణాం స్వయమ్ ।
కర్త్రే నేత్రే సురేన్ద్రాణాం  శాస్త్రే చ సకలస్య చ ॥ ౧౨॥
త్వమష్టమూర్తిస్త్వమనన్తమూర్తిస్త్వమాదిదేవస్త్వమనన్తవేదితః    ।
త్వయా కృతం సర్వమిదం ప్రసీద  సురేశ లోకేశ వరాహ విష్ణో ॥ ౧౩॥
తథైకదంష్ట్రాగ్రముఖాగ్రకోటిభాగైకభాగార్ధతమేన       విష్ణో ।
హతాః క్షణాత్కామదదైత్యముఖ్యాః  స్వదంష్ట్రకోట్యా  సహ పుత్రభృత్యైః   ॥ ౧౪॥
త్వయోద్ధృతా  దేవ ధరా ధరేశధరాధరాకార ధృతాగ్రదంష్ట్రే   ।
ధరాధరైః  సర్వజనైః  సముద్రైః  సురాసురైః  సేవితచన్ద్రవక్త్ర  ॥ ౧౫॥
త్వయైవ  దేవేశ విభో కృతశ్చ జయః సురాణామసురేశ్వణామ్ ।
అహో ప్రదత్తస్తు  వరః ప్రసీద  వాగ్దేవతా  వారిజసమ్భవాయ ॥ ౧౬॥
తవ రోమ్ణి సకలామరేశ్వరా నయనద్వయే శశిరవీ పదద్వయే ।
నిహితా రసాతలగతా వసున్ధరా  తవ పృష్ఠతః  సకలతారకాదయః ॥ ౧౭॥
జగతాం హితాయ భవతా వసున్ధరా  భగవన్ రసాతలసపుటం గతా తదా ।
అబలోద్ధృతా  చ భగవంస్త్వయైవ  సకలం త్వయైవ  హి ధృతం జగద్గురో  ॥ ౧౮॥
ఇతి వాక్పతిర్బహువిధైస్తవార్చనైః    ప్రణిపత్య  విష్ణుమమరైః   ప్రజాపతిః  ।
వివిధాన్వరాన్ హరిముఖాత్తు లబ్ధవాన్  హరినాభివారిజదేహభృత్స్వయమ్ ॥ ౧౯॥

బ్రహ్మాద్యైః   కృతం వరాహస్తోత్రమ్  ౩

ఇతి శ్రీలిఙ్గమహాపురాణే   పూర్వభాగే చతుర్నవతితమాధ్యాయాన్తర్గతం
బ్రహ్మాద్యైః   కృతం వరాహస్తోత్రం  సమాప్తమ్ ।

లిఙ్గపురాణ  ।పూర్వభాగ । అధ్యాయ ౯౪/౧౧-౧౮॥

